
MOZIO ARRUNTA, EUSKO JAURLARITZAK ARTE EDERRAK
ERAIKINAREKIN FINANTZA KONPROMISOA HARTZEA DELA ETA

 

 

JUSTIFIKAZIOA

 

 

Duela  hilabete  batzuk,  Donostiako  Udalak  hirigintza  ondarea  babesteko  plan
berezia onartu zuen, eta gehienak bat etorri ginen Arte Ederrak eraikinak behar
duen  babes  mailarekin.  Hala  ere,  argitu  gabe  dago  oraindik  zein  izango  den
eztabaida iturri izan den ehun urtetik gorako higiezin horren oraina eta geroa, zer
erabilera izan ditzakeen emandako babesarekin bateragarri izango direnak, nola
zaindu  eta  mantenduko  den  ondare  hori… Asko  dira  oraindik  argitu  gabeko
zalantzak, eta, bien bitartean, Arte Ederrak sarez itxita eta hondatzen jarraitzen
du.

 

Gure iritziz, hirigintza ondarea gordetzeko modurik onena erabiltzea da, herritarrek
erabiltzeko  irekitzea,  funtzionaltasunez  eta  jarduera  ekonomiko,  sozial  edo
kulturalez  hornitzea. Eta  babesa  ematea  erabaki  duten  erakunde  publikoei
dagokie  mantentzen  eta  kontserbatzen  laguntzea,  baita  eraikinak  jabetza
pribatukoak direnean ere; eta horixe da Arte Ederrak eraikinaren kasua, SADE
enpresaren jabetzakoa baita.

Alde horretatik, Eusko Legebiltzarrak erabaki du Eusko Jaurlaritzari eskatzea, Arte
Ederrak ondare kultural kalifikatutzat jotzeko espedientea abian jartzeaz gain, har
dezala eraikina babesteko finantza konpromisoa, Arte Ederrak eraikinaren zaintza
eta etorkizuneko bideragarritasuna bermatzeko.

 

Uste  dugu  akordioak  bilatu  beharra  dagoela  erakundeen  eta  Arte  Ederrak
eraikinaren jabeen artean, geldirik eta irtenbiderik gabe denbora gehiago igaro
ezin duen arazo honi irtenbidea emateko. Denon erantzukizuna da, ez bakarrik
hiriko hirigintza ondarea babestea eta zaintzea,  baizik  eta baita  ondare horrek

erabilera  arrazoizkoak eta  posibleak izan ditzan erraztea eta laguntzea ere,  bi
alderdiak bateragarri eginda, herritarrek erabili eta gozatzeko.

 

Hala, 2016an Donostia Europako Kultura hiriburu izateak emango dizkigun aukera
guztiak baliatu behar ditugu; izan ere, esparru egokia izan liteke hori  interesak
bateratzeko,  irtenbideak  bilatzeko  eta  hiriari  aberastasun  kulturala,  soziala  eta
ekonomikoa ekarriko dioten proiektuak partekatzeko.

 

 

Hori dela eta, PSE-EE udal taldeak onarkizun aurkezten dio Udalbatzari ondoko

 

MOZIO ARRUNTA

 

1.- Donostiako Udalbatzak hertsatuki eskatzen dio Eusko Jaurlaritzari har dezala
finantza konpromisoa 2015eko aurrekontuetan Arte Ederrak eraikinarekin, higiezin
historiko horren babesa eta etorkizuneko erabilera bermatzeko.

 

2.- Donostiako Udalbatzak hertsatuki eskatzen die erakunde publiko inplikatuei eta
Arte  Ederrak  eraikinaren  jabeei  bila  ditzatela  akordioak,  eraikinak  erabilera
arrazoizkoak  eta  duen  babesaren  araberakoak  izan  ditzan  errazteko  eta
laguntzeko, herritarrek erabili eta gozatzeko modua izan dezaten.

 

 

Donostia, 2014ko azaroaren 28a

Ernesto Gasco,

PSE-EEren bozeramailea.


